
1. ინფორმაცია სამართლებრივი აქტის პროექტის შესახებ 
ამერიკის შეერთებულ შტატებსა და საქართველოს შორის მიმდინარეობს აქტიური სტრატეგიული თანაშრომლობა სხვადასხვა სფეროებში, მათ შორის, მასობრივი განადგურების იარაღის გავრცელების თავიდან აცილების და თავდაცვისა და სამხედრო კავშირების გაღრმავების ხელშეწყობის სფეროში. ამ კუთხით, ამერიკის შეერთებულ შტატებსა და საქართველოს შორის ჯერ კიდევ 1997 წლის 17 ივლისს გაფორმდა აშშ-საქართველოს შეთანხმების ჩარჩო ხელშეკრულება, რომლის საფუძველზეც ქვეყანაში დაარსდა და მოეწყო თანამედროვე დონეზე აღჭურვილი ბიოუსაფრთხოების ლაბორატორიული ქსელი ადამიანისა და ცხოველთა საშიშ დაავადებათა გამომწვევი პათოგენების დეტექციის, იდენტიფიცირებისა და რეაგირებისათვის. 
 2014 წლის 5 ივნისს ხელი მოეწერა საქართველოს მთავრობასა  და აშშ მთავრობას შორის „განსაკუთრებით საშიში პათოგენების აღმოჩენის, ეპიდემიოლოგიური ზედამხედველობის და რეაგირების ერთიანი ლაბორატორიული სისტემისა და საქართველოს რიჩარდ ლუგარის სახელობის საზოგადოებრივი ჯანდაცვის კვლევითი ცენტრის უზრუნველყოფასთან დაკავშირებული ხარჯებისა და პასუხისმგებლობების გადაცემის შესახებ“ შეთანხმებას, რომელიც რატიფიცირებულ იქნა საქართველოს პარლამენტის მიერ 2015 წლის 21 ოქტომბერს.
საქართველოსა და აშშ მთავრობებს შორის გაფორმებულ შეთანხმებაში პირდაპირ მითითებული  ჩანაწერის საფუძველზე (ხელშეკრულების დანართი „ბ“, მე-2 პუნქტის „ბ“ ქვეპუნქტი) შესაბამისი საკანონმდებლო ცვლილებების გზით, სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის  ეროვნული ცენტრი გათავისუფლებული იქნა სახელმწიფო შესყიდვების პროცედურებისგან  (2014 წლის 24 დეკემბრის კანონით - # 2960, „სახელმწიფო შესყიდვების შესახებ“ საქართველოს კანონში შევიდა ცვლილება (მუხლი 1, პუნქტი 31   ქვეპუნქტი ,,უ“)  იმ ნაწილში, რომელიც შეეხება  საქართველოსა და ამერიკის შეერთებულ შტატებს შორის  განსაკუთრებით საშიში პათოგენების აღმოჩენის, ეპიდემიოლოგიური ზედამხედველობის და რეაგირების ერთიანი ლაბორატორიული სისტემისა და საქართველოს რიჩარდ ლუგარის სახელობის საზოგადოებრივი ჯანდაცვის კვლევითი ცენტრის (შემდგომში - კვლევითი ცენტრი) უზრუნველყოფასთან დაკავშირებული ხარჯებისა და პასუხისმგებლობის გადაცემის შესახებ‘‘ შეთანხმების შესაბამისად  „ერთიანი ლაბორატორიული სისტემისათვის“ განკუთვნილ იმ საქონლის სახელმწიფო შესყიდვებს, რომლის ჩამონათვალიც განისაზღვრება საქართველოს მთავრობის დადგენილებით.“ რომლის შემდეგ გამოიცა შესაბამისი დადგენილება ( 2015 წლის 24 აპრილი # 184). 
კვლევითი ცენტრი ტექნიკური უზრუნველყოფის კუთხით წარმოადგენს ერთ დიდ კომპლექს, რომელიც შედგება ურთიერთდამოკიდებულად მომუშავე სხვადასხვა  მრავალმოწყობილობიანი ძირითადი სისტემისაგან: საქვაბის - ორთქლის და კონდენსატის დაბრუნების,  ბუნებრივი აირების და  თხევადი  საწვავის,  სასმელი და ტექნოლოგიური წყლების დამუშავების, ტესტირების და ფილტრაციის, თხევადი ლაბორატორიული ნარჩენების გაუვნებელყოფის, ხანძრისგან დაცვისა და სახანძრო სიგნალიზაციის, შენობის ავტომატიზაციის, გათბობის, ვენტილაციის და კონდიცირების, ელექტრო, საყოფაცხოვრებო წყლის და შეკუმშული ჰაერის და ვაკუუმის, ბიოდაცვის   ტექნიკური უზრუნველყოფის, მყარი ნარჩენების გაუვნებელყოფის, მათი ოცდაოთხსაათიანი, ურთიერთ დაბალანსებული,  უწყვეტ რეჟიმში მუშაობა  უზრუნველყოფს  გარემოს,  ბუდ-2 და ბუდ -3 ლაბორატორიებში მომუშავე პერსონალის ბიოუსაფრთხოებას და განსაკუთრებით საშიში პათოგენების უსაფრთხოდ შენახვას და ბიოდაცვას.  რომელიმე სისტემის გაუმართაობა გამოიწვევს კვლევითი ცენტრის ფუნქციონირების საერთოდ შეჩერებას.
სისტემების ექსპლუატაციის პროცესში ხდება სპეციფიური სახარჯი ქიმიური ნივთიერებების და  მასალების გამოყენება. ტარდება საკვანძო მოწყობილობების გეგმიური პროფილაქტიკური სამუშაოები, რომლის დროსაც  ასევე იცვლება ექსკლუზიური ცვეთადი ნაწილები (მათი შეძენა შესაძლებელია უშუალოდ მწარმოებლებისაგან ან მათივე  ოფიციალური დისტრიბუტორებისაგან), რაც საკმაო სირთულეებს ქმნის შესყიდვის პროცედურების წარმოებისას.  
ზემოაღნიშნული შეთანხმებიდან გამომდინარე, ასევე საქართველოს მთავრობამ „საქართველოსა და ამერიკის შეერთებული შტატების მთავრობებს შორის განსაკუთრებით საშიში პათოგენების აღმოჩენის, ეპიდემიოლოგიური ზედამხედველობისა და რეაგირების ერთიანი ლაბორატორიული სისტემის და სსიპ − ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის რიჩარდ ლუგარის საზოგადოებრივი ჯანმრთელობის კვლევითი ცენტრის უზრუნველყოფასთან დაკავშირებული ხარჯებისა და პასუხისმგებლობების გადაცემის შესახებ უფლებამოსილების გადაცემის ერთიანი გეგმის“ მოწონების თაობაზე“ საქართველოს მთავრობის 2016 წლის 15 მარტის  #446 განკარგულებით, აიღო ვალდებულებები,  2018 წლამდე ეტაპობრივად, ხოლო 2018 წლის შემდგომ სრულად აიღოს პასუხისმგებლობა კვლევითი ცენტრისთვის საჭირო ღონისძიებების ფინანსური უზრუნველყოფის თაობაზე, ამ  გეგმით კვლევითი ცენტრის ტექნიკური უზრუნველყოფა, ინფრასტრუქტურის  გამართული ფუნქციონირებისათვის საჭირო აპარატურის და აღჭურვილობის შეძენა მთლიანად ქართული მხარის ვალდებულებას წარმოადგენს. 
უკვე მიმდინარე წელს, დღის წესრიგში დადგა კვლევითი ცენტრის ლაბორატორიების გამართული მუშაობისათვის საჭირო რამდენიმე სპეციფიური ტექნიკური მოწყობილობის და მათი შესაბამისი ნაწილის შეცვლის საკითხი, რომლის ჩანაცვლება ხორციელდება იდენტური ორიგინალური წარმოების ტექნიკით, წინააღმდეგ შემთხვევაში, როგორც ზემოთ აღინიშნა,  ლაბორატორიების მუშაობას საფრთხე შეექმნება.
ყოველივე ზემოაღნიშნულის გათვალისწინებით დღის წესრიგში დადგა „სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრის რიჩარდ ლუგარის საზოგადოებრივი ჯანდაცვის კვლევითი ცენტრისა და საზოგადოებრივი ჯანდაცვის რეგიონული მართვის დეპარტამენტის ლაბორატორიებისათვის საჭირო აღჭურვილობის, სახარჯი მასალების და რეაქტივების სიის დამტკიცების შესახებ“ საქართველოს მთავრობის 2015 წლის 24 აპრილის №184 დადგენილებაში ცვლილების შეტანა კერძოდ: დადგენილებით დამტკიცებული N1 დანართის 47-ე პუნქტი ყალიბდება შემდეგი რედაქციით:
აპარატურა და აღჭურვილობა. ლაბორატორიული კვლევებისა და ლაბორატორიების ინფრასტრუქტურის გამართული ფუნქციონირებისათვის საჭირო აპარატურა და აღჭურვილობა.
[bookmark: _GoBack]განმარტება: სპეციფიური ლაბორატორიული აპარატურა, აღჭურვილობა ბაქტერიოლოგიური, ვირუსოლოგიური, სეროლოგიური და მოლეკულური კვლევებისათვის და ამ კვლევების შეუფერხებლად ჩატარებისთვის სპეციფიური ტექნიკური მოწყობილობები/სათადარიგო ნაწილები,  რეაგენტები  და სახარჯი მასალები.
დადგენილების პროექტი შემუშავდა ამერიკის შეერთებული შტატების  „დაავადებათა კონტროლისა და პრევენციის ცენტრი’’- (CDC) და ამერიკის შეერთებული შტატების „თავდაცვის საფრთხის შემცირების სააგენტო“-(DTRA) წარმომადგენლებთან გამართული რამდენიმე შეხვედრის და კონსულტაციის და ასევე,  რიჩარდ ლუგარის საზოგადოებრივი ჯანდაცვის კვლევითი ცენტრის ტექნიკური ინჟინრების მიერ.
2. პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტის მიღება არ უკავშირება სახელმწიფო ბიუჯეტიდან დამატებითი თანხების გამოყოფას.
3. პროექტის მოსალოდნელი შედეგები
	კვლევითი ცენტრის ლაბორატორიების გამართული მუშაობისათვის საფრთხეების შემცირება და საჭირო რამდენიმე სპეციფიური ტექნიკური მოწყობილობისა და მათი შესაბამისი ნაწილის შეცვლის უზრუნველყოფა, რომლის ჩანაცვლება განხორციელდება იდენტური ორიგინალური წარმოების ტექნიკით.
4. პროექტის განხორციელების ვადები
წარმოდგენილი პროექტით გათვალისწინებული ღონისძიების განხორციელება უკავშირდება დადგენილების ამოქმედებას.
5. პროექტის ავტორი და წარმდგენი
დადგენილების პროექტის ავტორია საქართვეოს შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებული სსიპ - ლ. საყვარელიძის სახელობის დაავადებათა კონტროლისა და საზოგადოებრივი ჯანმრთელობის ეროვნული ცენტრი და პროექტის წარმდგენია საქართველოს შრომის, ჯანმრთელობისა და სოციალური დაცვის სამინისტრო.


